
1․ ՆԵՐԱԾԱԿԱՆ  ՄԱՍ

	Հաշվեքննության հիմքը
	Հաշվեքննիչ պալատի 2024 թվականի  մարտի 14-ի «Հայաստանի  Հանրապետության  վիճակագրական կոմիտեի ֆինանսատնտեսական գործունեության հաշվեքննության  առաջադրանքը հաստատելու մասին» № 30-Ա որոշում։

	Հաշվեքննության օբյեկտը
	Հայաստանի Հանրապետության վիճակագրական կոմիտե։

	Հաշվեքննության առարկան
	Ֆինանսատնտեսական գործունեություն։

	Հաշվեքննության առարկայի չափանիշները

	«Հաշվեքննիչ պալատի մասին» ՀՀ օրենք, «Հայաստանի Հանրապետության բյուջետային համակարգի մասին» ՀՀ օրենք,  «Հայաստանի Հանրապետության 2023թ. պետական բյուջեի մասին» ՀՀ օրենք, Գնումների մասին ՀՀ օրենք,  Պաշտոնական վիճակագրության մասին ՀՀ օրենք,  ՀՀ Վարչապետի որոշումներ, Վիճակագրության պետական խորհրդի որոշումներ։

	Հաշվեքննությունն
ընդգրկող ժամանակաշրջանը
	2023 թվականի հունվարի 1-ից դեկտեմբերի 31-ը:

	Հաշվեքննության կատարման ժամկետը
	2024 թվականի ապրիլի 22-ից նոյեմբերի 29-ը։

	Հաշվեքննության մեթոդաբանությունը

	Հաշվեքննությունն իրականացվել է «Հաշվեքննիչ պալատի մասին» ՀՀ օրենքի, ինչպես նաև Հաշվեքննիչ պալատի ֆինանսական և համապատասխանության հաշվեքննությունների մեթոդաբանություններին համաձայն:
Հաշվեքննության տեսակը՝ ֆինանսական և համապատասխանության հաշվեքննություն: Հաշվեքննության ընթացքում կիրառվել են՝ զննում, դիտարկում, հարցում, արտաքին հաստատում, վերլուծական ընթացակարգ, վերահաշվարկ, վերակատարում ընթացակարգերը։ 

2․ ԱՄՓՈՓԱԳԻՐ

Կոմիտեից ստացվել է բավարար տեղեկատվություն հաշվեքննությունն իրականացնելու համար։ 
Հաշվեքննության են ենթարկվել Հայաստանի Հանրապետության վիճակագրական կոմիտեի (այսուհետ՝ Կոմիտե) կողմից իրականացվող միջոցառումների տնտեսագիտական դասակարգման հոդվածներով 2023 թվականին կատարված 2,208,386.5 հազ. դրամի ծախսերը (ընդհանուր հատկացումների 97,8%-ը) (մանրամասները ներկայացված են hավելվածում), ինչպես նաև, հավաքագրված 5,869.8 հազ. դրամի չափով եկամուտները:
Կոմիտեի 2023 թվականի ֆինանսատնտեսական գործունեության հաշվեքննությամբ անհամապատասխանություններ և խեղաթյուրումներ չեն հայտնաբերվել:
	«Ներքին աուդիտի մասին» Հայաստանի Հանրապետության օրենքի 10-րդ հոդվածի 1-ի մասի համաձայն՝ «Ներքին աուդիտը իրականացվում է ներքին աուդիտի երեք տարվա ռազմավարական և տարեկան ծրագրերի հիման վրա, որոնք մշակում է ներքին աուդիտի ստորաբաժանումը»։ Նույն հոդվածի 7-րդ մասի համաձայն՝ «Կազմակերպության ներքին աուդիտի ռազմավարական և տարեկան ծրագրերը հաստատվում են մինչև տվյալ տարվա հունվարի 1-ը»։ Կոմիտեի համակարգում գործող ներքին աուդիտի վարչության կողմից մշակված 2023 թվականի ներքին աուդիտի տարեկան ծրագիրը հաստատվել է օրենքով սահմանված ժամկետում՝ 2022 թվականի դեկտեմբեր 13-ին։
Կոմիտեի 2023 թվականի ներքին աուդիտի տարեկան ծրագրով նախատեսվել և  իրականացվել են տարբեր տեսակների աուդիտներ, մասնավորապես՝ «համապատասխանության», «ֆինանսական» և «համակարգի գնահատման» աուդիտներ, աուդիտի ենթակա 10 միավորների նկատմամբ։
Հաշվեքննության ընթացքում հաշվեքննողների կողմից ուսումնասիրվել են Կոմիտեի կողմից հաշվետու ժամանակաշրջանում վերը հիշատակված աուդիտներից «համապատասխանության» (Կոմիտեի աշխատակազմի քարտուղարություն և Կոմիտեի գնումների գործընթաց) և «ֆինանսական» (Կոմիտեի աշխատակազմի հաշվապահական հաշվառման բաժին) տեսակների գծով իրականացված աուդիտները։
Կոմիտեի ներքին աուդիտի վարչության կողմից իրականացված «համապատասխանության» և «ֆինանսական» աուդիտների արդյունքում արձանագրվել են թվով 70 անհամապատասխանություններ, որոնց վերացման համար կազմվել է գործողությունների ծրագիր՝ հաստատված ժամանակացույցով։ 01.02.2024թ.-ի դրությամբ նշված անհամապատասխանություններից 11-ը ժամանակացույցով սահմանված ժամկետներում վերացվել են, իսկ 59-ը՝ գտնվում են կատարման ընթացքում։

3․ ԱՆԿԱԽ ՀԱՇՎԵՔՆՆՈՒԹՅԱՆ ԿԱՐԾԻՔ

Եզրակացություն  Կոմիտեի 2023 թվականի ֆինանսատնտեսական գործունեության ֆինանսական հաշվետվությունների վերաբերյալ
Կարծիք
Հաշվեքննության են ենթարկվել Կոմիտեի 2023 թվականի դեկտեմբերի 31-ի դրությամբ կազմված ֆինանսական հաշվետվությունները, որոնք ներառում են Պետական հիմնարկի կողմից եկամուտների հավաքման մասին (Ձև Հ-1),  Հիմնարկի կատարած բյուջետային ծախսերի և բյուջետային պարտքերի մասին (Ձև Հ-2), Հիմնարկի դեբիտորական, կրեդիտորական պարտքերի և պահեստավորված միջոցների մասին (Ձև Հ-4), Ծրագրի միջոցառման գծով արդյունքային (կատարողական) ցուցանիշների վերաբերյալ (Ձև Հ-8) հաշվետվությունները, ինչպես նաև ֆինանսական հաշվետվություններին կից ծանոթագրությունները, ներառյալ՝ հաշվապահական հաշվառման նշանակալի քաղաքականության ամփոփ նկարագիրը։
Հաշվեքննիչ պալատի կարծիքով, Կոմիտեի 2023 թվականի դեկտեմբերի 31-ի դրությամբ կազմված ֆինանսական հաշվետվությունները բոլոր էական առումներով ճշմարիտ են ներկայացնում  Կոմիտեի  2023 թվականի հաշվետու ժամանակահատվածի ֆինանսատնտեսական գործունեությունը:
Ըստ այդմ՝ Հաշվեքննիչ պալատը Կոմիտեի ֆինանսական հաշվետվությունների վերաբերյալ արտահայտում է դրական եզրահանգում:

Կարծիքի հիմք
Հաշվեքննությունն իրականացվել է Հաշվեքննիչ պալատի մասին օրենքին (այսուհետ՝ Օրենք), Հաշվեքննիչ պալատի կողմից հաստատված՝ Աուդիտի բարձրագույն մարմինների միջազգային ստանդարտների հիման վրա մշակված մեթոդաբանություններին, ուղեցույցներին և այլ փաստաթղթերին համապատասխան: 
Այդ իրավական ակտերից բխող Հաշվեքննիչ պալատի պատասխանատվությունը լրացուցիչ նկարագրված է այս եզրակացության Հաշվեքննիչ պալատի պատասխանատվությունը բաժնում: 
Հաշվեքննիչ պալատն իր լիազորություններն իրականացնելիս անկախ է հաշվեքննության ենթակա մարմիններից և կազմակերպություններից՝ Հայաստանի Հանրապետության Սահմանադրությանը և Օրենքին համապատասխան: 
Հաշվեքննությունների ընթացքում պահպանվել են էթիկայի պահանջները՝ համաձայն Հաշվեքննիչ պալատի կողմից հաստատված՝ Հաշվեքննիչ պալատի անդամների գործունեությանն առնչվող՝ միջազգային իրավական պրակտիկայով պայմանավորված ուղենշային չափանիշներ-ի և Հաշվեքննողների համար ներքին ծառայողական հարաբերությունների շրջանակում կիրառվող էթիկայի կանոններ-ի: 
Ձեռք են բերվել բավարար (համապատասխան) հաշվեքննության ապացույցներ՝ վերոնշյալ կարծիքն արտահայտելու համար:

Հաշվեքննության ենթակա մարմնի ղեկավարության պատասխանատվությունը ֆինանսական հաշվետվությունների համար
Ղեկավարությունը պատասխանատու է Հայաստանի Հանրապետության ֆինանսների  նախարարի 2019 թվականի մարտի 13-ի Բյուջեների կատարման, ինչպես նաև պետական և տեղական ինքնակառավարման մարմինների ու դրանց ենթակա հիմնարկների ֆինանսական գործունեության հետ կապված հաշվետվությունների կազմման, ներկայացման, ամփոփման ընդհանուր պայմանները, հաշվետվությունների առանձին տեսակների կազմման ու ներկայացման առանձնահատկությունների մասին հրահանգը հաստատելու և Հայաստանի Հանրապետության ֆինանսների նախարարի 2015 թվականի ապրիլի 1-ի N 176-Ն  և Հայաստանի Հանրապետության ֆինանսների և էկոնոմիկայի նախարարի 2007 թվականի մարտի 28-ի N 324-Ն հրամանները ուժը  ճանաչելու մասին 254-ն հրամանի համաձայն ֆինանսական հաշվետվությունների պատրաստման և ճշմարիտ ներկայացման, և այնպիսի ներքին հսկողության համար, որն ըստ ղեկավարության, անհրաժեշտ է առերևույթ հանցագործության հատկանիշների կամ սխալի հետևանքով էական խեղաթյուրումներից զերծ ֆինանսական հաշվետվությունների պատրաստումը ապահովելու համար:
Ֆինանսական հաշվետվությունները պատրաստելիս՝ ղեկավարությունը պատասխանատու է Կոմիտեի անընդհատ գործելու կարողության գնահատման համար՝ անհրաժեշտության դեպքում բացահայտելով անընդհատությանը վերաբերող հարցերը, ինչպես նաև հաշվապահական հաշվառման անընդհատության հիմունքը կիրառելու համար, եթե ղեկավարությունը չունի Կոմիտեն  լուծարելու կամ Կոմիտեի գործունեությունը դադարեցնելու մտադրություն, կամ չունի այդպես չվարվելու որևէ իրատեսական այլընտրանք։ 
Կառավարման օղակներում գտնվող անձինք պատասխանատու են ֆինանսական հաշվետվողականության գործընթացի վերահսկման համար։

Հաշվեքննիչ պալատի պատասխանատվությունը
Հաշվեքննիչ պալատի պատասխանատվությունն է՝ ստանալ ողջամիտ հավաստիացում առ այն, որ ֆինանսական հաշվետվությունները բոլոր էական առումներով զերծ են էական խեղաթյուրումներից, անկախ դրանց առերևույթ հանցագործության հատկանիշների կամ սխալի հետևանքով առաջացման հանգամանքից, և ներկայացնել մեր կարծիքը ներառող հաշվեքննության ընթացիկ եզրակացություն։ 
Ողջամիտ հավաստիացումը բարձր (ոչ բացարձակ) մակարդակի հավաստիացում է։ Այն չի երաշխավորում, որ Օրենքին և Աուդիտի բարձրագույն մարմինների միջազգային ստանդարտների հիման վրա մշակված մեթոդաբանություններին, ուղեցույցներին և այլ փաստաթղթերին համապատասխան իրականացված հաշվեքննությունը միշտ կհայտնաբերի էական խեղաթյուրումը, երբ այն առկա է։ Խեղաթյուրումները կարող են առաջանալ սխալի կամ առերևույթ հանցագործության հատկանիշների արդյունքում, և համարվում են էական, երբ ողջամտորեն կարող է ակնկալվել, որ դրանք, առանձին կամ միասին վերցրած, կազդեն ֆինանսական հաշվետվություններն օգտագործողների՝ այդ ֆինանսական հաշվետվությունների հիման վրա կայացվող որոշումների վրա։  
Հաշվեքննության ընթացքում կիրառվել է մասնագիտական դատողության սկզբունքը և պահպանվել մասնագիտական կասկածամտության սկզբունքը։ Բացի այդ՝
· հատկորոշվել և գնահատվել են առերևույթ հանցագործության հատկանիշների (խարդախության) կամ սխալի հետևանքով ֆինանսական հաշվետվությունների էական խեղաթյուրման ռիսկերը, նախագծվել և իրականացվել են հաշվեքննության ընթացակարգեր՝ այդ ռիսկերին արձագանքելու նպատակով, և ձեռք են բերվել հաշվեքննության ապացույցներ,  որոնք բավարար համապատասխան հիմք են հանդիսանում մեր կարծիքի համար։ Առերևույթ հանցագործության հատկանիշների հետևանքով առաջացած էական խեղաթյուրման չհայտնաբերման ռիսկն ավելի բարձր է, քան սխալի հետևանքով էական խեղաթյուրման չհայտնաբերման ռիսկը, քանի որ առերևույթ հանցագործության հատկանիշը կարող է ներառել հանցավոր համաձայնություն, զեղծարարություն, միտումնավոր բացթողումներ, սխալ ներկայացումներ կամ ներքին հսկողության համակարգի չարաշահում.
· ձեռք են բերվել հաշվեքննությանը վերաբերող ներքին հսկողության մասին պատկերացում՝ տվյալ հանգամանքներին համապատասխան հաշվեքննության ընթացակարգեր նախագծելու, և ոչ թե հաշվեքննության ենթակա մարմնի ներքին հսկողության արդյունավետության վերաբերյալ կարծիք արտահայտելու համար
· գնահատվել է հաշվապահական հաշվառման կիրառված քաղաքականության տեղին լինելը, ինչպես նաև ղեկավարության կողմից կատարած հաշվապահական հաշվառման գնահատումների և կից բացահայտումների խելամտությունը.
· գնահատվել է ֆինանսական հաշվետվության ընդհանուր ներկայացումը, կառուցվածքը և բովանդակությունը, ներառյալ՝ բացահայտումները, ինչպես նաև ֆինանսական հաշվետվության հիմքում ընկած գործարքների ու դեպքերի ճշմարիտ ներկայացումը. 
· բացահայտված խեղաթյուրումների վերաբերյալ Հաշվեքննիչ պալատը որակում չի տալիս և դրանց հետևանքների վերաբերյալ կանխատեսումներ չի անում.
· Հաշվեքննության օբյեկտների ղեկավարներին, ի թիվս այլ հարցերի, ներկայացվել են հաշվեքննության առաջադրանքները, ինչպես նաև հաշվեքննության ընթացքում հայտնաբերված նշանակալի հարցերից, ներառյալ՝ ներքին հսկողությանը վերաբերող նշանակալի թերություններից բաղկացած հաշվեքննության արձանագրությունները՝ տալով վերջիններիս վերաբերյալ առարկություններ և բացատրություններ ներկայացնելու հնարավորություն:

Եզրակացություն օրենսդրությամբ և պայմանագրերով սահմանված պահանջներին համապատասխանելու  վերաբերյալ

Հաշվեքնության ենթակա մարմնի ղեկավարության պատասխանատվությունը 
Կոմիտեն պատասխանատու է ֆինանսատնտեսական գործունեությունն իրականացնել իրավական ակտերին, ինչպես նաև քաղաքացիաիրավական հարաբերությունների շրջանակներում կնքված այլ գործարքներով սահմանված չափանիշներին և պահանջներին համապատասխան։

Հաշվեքննիչ պալատի պատասխանատվությունը 
Հաշվեքննիչ պալատի պատասխանատվությունն է՝ ընթացիկ եզրակացությունում ներկայացնել տեղեկատվություն հայտնաբերված անհամապատասխանությունների վերաբերյալ։ Ընթացիկ եզրակացությունում օգտագործվում են համապատասխանության հաշվեքննությունների արդյունքները, որոնք ենթադրում են՝ որոշել հաշվեքննության օբյեկտի ֆինանսատնտեսական գործունեության համապատաuխանությունն իրավական ակտերին, ինչպես նաև քաղաքացիաիրավական հարաբերությունների շրջանակներում կնքված այլ գործարքներով սահմանված չափանիշներին և պահանջներին։ Հաշվեքննիչ պալատը չի հաշվեքննում հաշվեքննության օբյեկտների ֆինանսատնտեսական գործունեության համապատասխանությունը բոլոր իրավական ակտերին, ինչպես նաև քաղաքացիաիրավական հարաբերությունների շրջանակներում կնքված բոլոր այլ գործարքներով սահմանված չափանիշներին և պահանջներին։
Հաշվեքննությամբ անհամապատասխանություններ չեն հայտնաբերվել։
Հաշվեքննիչ պալատի պատասխանատվության շրջանակներում են նաև ՀՀ 2023թ. Կոմիտեի ֆինանսական հաշվետվությունների վերաբերյալ հաշվեքննության ընթացիկ եզրակացության Հաշվեքննիչ պալատի պատասխանատվությունը բաժնում ներկայացված՝ համապատասխանության հաշվեքննություններին վերաբերելի հարցերը:

Եղիշե Սողոմոնյան   [image: C:\Users\user\Desktop\Ստորագրություն  ՍՈՂՈՆՈՆՅԱՆ.PNG]
Հաշվեքննիչ պալատի անդամ 
«29» նոյեմբեր, 2024 թվական
ՀՀ հաշվեքննիչ պալատ,
Մ. Բաղրամյան 19, Երևան




















4. ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԻՃԱԿԱԳՐԱԿԱՆ ԿՈՄԻՏԵԻ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՏԱՐԵԿԱՆ ՖԻՆԱՆՍԱԿԱՆ ՑՈՒՑԱՆԻՇՆԵՐԸ
Կոմիտեի, որպես ծրագրերի կատարողի, 2023 թվականի պետական բյուջեի տարեկան պլանով նախատեսվել է 2,185,799.40 հազ. դրամի ծախս, ճշտված պլանը կազմել է 2,252,855.00 հազ. դրամ, դրամարկղային ծախսը՝ 2,215,599.43 հազ. դրամ, փաստացի ծախսը՝ 2,213,127.35 հազ. դրամ:  
Կոմիտեի 2023թ. պետական բյուջեի տարեկան ծախսային ծրագրերի ֆինանսական ամփոփ ցուցանիշները ներկայացված են Աղյուսակ 1-ում։
	 Աղյուսակ 1
Կոմիտեի 2023 թվականի պետական բյուջեի տարեկան ծախսերը
(հազ. դրամ)
	Ծրագիր, միջոցառում
	Տարեկան ճշտված պլան
	Դրամարկղային ծախս
	Փաստացի ծախս

	
	
	գումար
	%
	գումար
	%

	«Ազգային պաշտոնական վիճակագրության արտադրություն և տարածում» ծրագիր (1143), այդ թվում միջոցառումներ՝
	2,161,899.0
	2,135,735.5
	98.8
	2,133,319.0
	98.7

	«Վիճակագրության քաղաքականության մշակում և իրականացում, պաշտոնական վիճակագրական տեղեկատվության մշակում, արտադրում և տարածում» (11001)
	1,470,189.7
	1,449,764.7
	98.6
	1,447,930.0
	98.5

	«Վիճակագրական տեղեկատվության հավաքում» (11002)
	588,017.8
	586,448.8
	99.7
	586,014.6
	99.7

	«Հերթական մարդահամարի նախապատրաստման և անցկացման միջոցառումների իրականացում» (11003)
	77,143.9
	72,974.3
	94.6
	72,826.8
	94.4

	«ՀՀ վիճակագրական կոմիտեի տեխնիկական կարողությունների զարգացում» (31003)
	26,547.6
	26,547.6
	100.0
	26,547.6
	100.0

	«Վիճակագրական համակարգի ամրապնդման Ազգային ռազմավարական ծրագիր» ծրագիր (1209), այդ թվում միջոցառումներ՝
	37,496.0
	31,618.5
	84.3
	31,562.9
	84.2

	«Ժամանակի օգտագործման հետազոտություն» (11002)
	36,737.1
	31,102.5
	84.7
	31,046.9
	84.5

	«Ժամանակի օգտագործման  հետազոտության իրականացման ծրագրի շրջանակում Վիճակագրական կոմիտեի տեխնիկական հագեցվածության բարելավում» (31003)
	758.9
	516.0
	68.0
	516.0
	68.0

	«Սոցիալական փաթեթների ապահովում» ծրագիր (1015), այդ թվում միջոցառումներ՝
	53,460.00
	48,245.51
	90.2
	48,245.51
	90.2

	«Պետական հիմնարկների և կազմակերպությունների աշխատողների սոցիալական փաթեթով ապահովում» (12001)
	53,460.00
	48,245.51
	90.2
	48,245.51
	90.2

	Ընդամենը`
	2,252,855.00
	2,215,599.43
	98.3
	2,213,127.35
	98.2



	Պետական բյուջեի միջոցների հաշվին Կոմիտեի կողմից 2023 թվականին կատարված ծախսերի 89.3%-ը կամ 2,012,158.5 հազ. դրամը կազմել են աշխատողների աշխատանքի վարձատրության ծախսերը:






5. ԱՅԼ ՓԱՍՏԵՐ
	«Վարչական իրավախախտումների մասին» Հայաստանի Հանրապետության օրենսգրքի 1692-րդ հոդվածի համաձայն՝ «Իրավաբանական անձանց, օտարերկրյա իրավաբանական անձանց` Հայաստանի Հանրապետության տարածքում գործող առանձնացված ստորաբաժանումների, պետական և տեղական ինքնակառավարման մարմինների, հիմնարկների պաշտոնատար անձանց, անհատ ձեռնարկատերերի կողմից պաշտոնական վիճակագրական հաշվետվությունները և պաշտոնական վիճակագրական դիտարկումներին վերաբերող այլ փաստաթղթերը չներկայացնելը կամ սահմանված կարգի խախտումով (սահմանված ժամկետների կամ ամբողջ ծավալի խախտումներով կամ աղավաղումներով) ներկայացնելը առաջացնում է նախազգուշացում կամ տուգանքի նշանակում` սահմանված նվազագույն աշխատավարձի քսանապատիկի չափով:
Նույն խախտումների կատարումն այն անձի կողմից, որը նշված խախտումների համար վարչական տույժի է ենթարկվել վարչական տույժի միջոց կիրառելուց հետո` մեկ տարվա ընթացքում առաջացնում է տուգանքի նշանակում` սահմանված նվազագույն աշխատավարձի հիսնապատիկի չափով:
Քաղաքացիների կողմից օրենքով նախատեսված համատարած հաշվառումների ժամանակ հաշվառումների հարցաթերթերով նախատեսված տեղեկություններ տրամադրելուց հրաժարվելը առաջացնում է նախազգուշացում կամ տուգանքի նշանակում` սահմանված նվազագույն աշխատավարձի հնգապատիկի չափով»:
	Նույն օրենսգրքի 2445-րդ հոդվածով սահմանվել է՝ «Պաշտոնական վիճակագրության մարմինները քննում են սույն օրենսգրքի 1692 հոդվածով նախատեսված վարչական իրավախախտումների վերաբերյալ գործերը:
Պաշտոնական վիճակագրության մարմինների անունից վարչական իրավախախտումների վերաբերյալ գործեր քննելու և վարչական տույժեր նշանակելու իրավունք ունեն Հայաստանի Հանրապետության վիճակագրության պետական լիազորված մարմնի տարածքային ծառայությունների ղեկավարները` տուգանք` սահմանված նվազագույն աշխատավարձի մինչև քսանապատիկի չափով:
Հայաստանի Հանրապետության վիճակագրության պետական լիազորված մարմնի ղեկավարը և նրա տեղակալները` տուգանք` սահմանված նվազագույն աշխատավարձի մինչև հիսնապատիկի չափով»:	
2023 թվականին Կոմիտեի տարածքային վարչությունների կողմից հարուցված 1064 վարչական վարույթներից 1059 դեպքում որպես վարչական տույժ նշանակվել է նախազգուշացում, 5-ի դեպքում նշանակվել է տուգանք՝ գումարային 100.0 հազ. դրամ: 
2023 թվականի ընթացքում վարչական իրավախախտումների վերաբերյալ Կոմիտեի կողմից հարուցված վարչական վարույթներով նշանակված տուգանքներից պետական բյուջե մուտք է եղել 5,870.0 հազ. դրամ: 2024 թվականի հունվարի 1-ի դրությամբ Կոմիտեի կողմից նշանակված վարչական տույժերից չգանձված տուգանքը կազմել է 2,596.0 հազ. դրամ: 
ՀՀ ՀԱՇՎԵՔՆՆԻՉ ՊԱԼԱՏԻ ԸՆԹԱՑԻԿ ԵԶՐԱԿԱՑՈՒԹՅՈՒՆ 2024 

